
                საერთაშორისო სასამართლოების იმიტირებული პროცესის ეროვნული შეჯიბრის ფინალისტები გამოვლინდნენ

                იუსტიციის მინისტრის მოადგილე მიხეილ სარჯველაძემ და საქართველოში ევროპის საბჭოს ოფისის ხელმძღვანელმა კრისტიან ურსემ საერთაშორისო სასამართლოების იმიტირებული პროცესის ეროვნული შეჯიბრის ფინალისტები დაასახელეს. საერთაშორისო სასამართლოების იმიტირებული პროცესის ეროვნული შეჯიბრის ფინალში 4 გუნდი (12 მონაწილე) გადავიდა.

პროექტის მონაწილეებს მიხეილ სარჯველაძემ და კრისტიან ურსემ სიმბოლური საჩუქრები გადასცეს. ღონისძიება იუსტიციის სასწავლო ცენტრში გაიმართა და მას ცენტრის დირექტორი ხათუნა კასრაძე, იუსტიციის სამინისტროს საერთაშორისო სასამართლოებში სახელმწიფო წარმომადგენლობის დეპარტამენტის უფროსი ბექა ძამაშვილი და თანამშრომლები ესწრებოდნენ.


საერთაშორისო სასამართლოების იმიტირებული პროცესის ეროვნული შეჯიბრის პარტნიორია ევროკავშირისა და ევროპის საბჭოს ერთობლივი პროექტი „სისხლის სამართლის მართლმსაჯულების რეფორმის მხარდაჭერა, სასამართლო რეფორმის სისხლისსამართლებრივი ასპექტები“. ევროპის საბჭო ღონისძიებას მხარს უჭერს ევროპის საბჭოს დაარსების 70 წლის იუბილის ფარგლებში.

ეროვნული შეჯიბრის ფინალისტებს მოუწევთ 3 საერთაშორისო სასამართლოს − ადამიანის უფლებათა ევროპული სასამართლოს, სისხლის სამართლის საერთაშორისო სასამართლოს, მართლმსაჯულების საერთაშორისო სასამართლოს − იმიტირებული პროცესის გავლა. წარმატებულ ოთხ გუნდს შორის ეროვნული შეჯიბრის ფინალი ივლისის ბოლოს გაიმართება.

პროექტი წარიმართება ინგლისურ ენაზე და ის მიზნად ისახავს სტუდენტებში საერთაშორისო სასამართლოების საქმიანობის შესახებ ცნობიერების ამაღლებას, მათი პროცესუალური უნარ-ჩვევების ჩამოყალიბებასა და განვითარებას.

ფინალში გასვლამდე აპლიკანტებს რამდენიმე ეტაპის გავლამ მოუწიათ − რეგისტრაციის შემდეგ სტუდენტებმა გაიარეს ტესტირება, მოამზადეს წერილობითი პოზიციები, გაიარეს გასაუბრება. პროექტში მონაწილეობის საშუალება ჰქონდათ საქართველოში ავტორიზებული უმაღლესი საგანმანათლებლო დაწესებულებების ბაკალავრიატისა და მაგისტრატურის სტუდენტებს. ერთი უნივერსიტეტიდან რეგისტრაციის გავლა შეეძლო ერთზე მეტ გუნდს.

პროექტი იუსტიციის სამინისტროს, იუსტიციის სასწავლო ცენტრისა და ევროპის იურისტ სტუდენტთა ასოციაცია „საქართველოს“ (ELSA Georgia) მიერ ხორციელდება.

						თბილისი

                        ქ. თბილისი, ანა პოლიტკოვსკაიას ქ. №1
                        ელ-ფოსტა: trainingcenter@tcj.gov.ge

                         ტელ: (+995 32)  294 22 70                               					

                                            
						ყვარელი

                        ილიას გორა, ყვარელი, 4800
                        ელ-ფოსტა: Kvareli@tcj.gov.ge

                         ტელ: (+995 32) 294 22 60, 					

                        
                    © 2015 სსიპ- საქართველოს იუსტიციის სასწავლო ცენტრი

